К ОПУБЛИКОВАНИЮ
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Бать-мамтӧм да бать-мам дӧзьӧртӧг кольӧм челядьлы организацияын кагаӧс недыр кад кежлӧ овмӧдӧм йылысь тӧрасян да тӧждысян органлысь акт лӧсьӧдан пӧрадок вынсьӧдӧм йылысь
Сы могысь, медым збыльмӧдны Бать-мамтӧм да бать-мам дӧзьӧртӧг кольӧм челядьлы организацияяслӧн уджалӧм йылысь да сэтчӧ бать-мам дӧзьӧртӧг кольӧм челядьӧс сетӧм йылысь положениеса 7 пунктсӧ, кутшӧмӧс вынсьӧдӧма Россия Федерацияса Веськӧдлан котырлӧн 2014 во ода-кора тӧлысь 24 лунся 481 №-а шуӧмӧн, «Коми Республикаын тӧрасян да тӧждысян удж котыртан да збыльмӧдан ӧткымын юалӧм йылысь да Коми Республикаса торъя оланпастэчас актъяс вынтӧмӧн лыддьӧм йылысь» Коми Республикаса Оланпаслысь 7 статья, Коми Республикаса Веськӧдлан котыр шуис:
1. Вынсьӧдны Бать-мамтӧм да бать-мам дӧзьӧртӧг кольӧм челядьлы организацияын кагаӧс недыр кад кежлӧ овмӧдӧм йылысь тӧрасян да тӧждысян органлысь акт лӧсьӧдан пӧрадок содтӧд серти.
2. Тшӧктыны Коми Республикаса велӧдан да наука министерстволы сетны гӧгӧрвоӧдӧмъяс, кутшӧмъяс йитчӧмаӧсь тайӧ шуӧмсӧ збыльмӧдӧмкӧд.
3. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти координируйтӧ Коми Республикаын торъя категория гражданаӧс социальнӧя доръян, налы социальнӧя отсалан, тӧрасян да тӧждысян, сы лыдын бать-мамтӧм да бать-мам дӧзьӧртӧг кольӧм челядьлы, бать-мамтӧм да бать-мам дӧзьӧртӧг кольӧм челядь лыдысь йӧзлы, а сідзжӧ йӧзлы, кодъяс велӧдчан периодӧ воштісны бать-мамсӧ либӧ дзик ӧти батьсӧ (мамсӧ), социальнӧя отсалан юкӧнын канму политика збыльмӧдан юалӧмъяс серти Коми Республикаса олӧмӧ пӧртысь власьт органъяслысь уджсӧ.
4. Тайӧ шуӧмыс вынсялӧ сійӧс официальнӧя публикуйтан лун бӧрын дас лун кольӧм мысти.
Коми Республикаса Веськӧдлан котырӧн
Юрнуӧдысьӧс Медводдза вежысь                                                    Э. Ахмеева
Сыктывкар
2024 вося косму тӧлысь 23 лун

Бать-мамтӧм да бать-мам дӧзьӧртӧг кольӧм челядьлы организацияын кагаӧс недыр кад кежлӧ овмӧдӧм йылысь 
тӧрасян да тӧждысян органлысь акт лӧсьӧдан 
ПӦРАДОК
1.Тайӧ Пӧрадокыс ладмӧдӧ бать-мамтӧм да бать-мам дӧзьӧртӧг кольӧм челядьлы организацияын кагаӧс (бать-мамтӧм да бать-мам дӧзьӧртӧг кольӧм челядьӧс) недыр кад кежлӧ овмӧдӧм йылысь тӧрасян да тӧждысян органлысь акт лӧсьӧдан юалӧмъяссӧ, кодъяс збыльмӧдӧны ассьыныс уджсӧ Коми Республика мутасын (водзӧ лӧсялӧмӧн – кагаӧс недыр кад кежлӧ овмӧдӧм йылысь акт, тыр арлыдтӧм, бать-мамтӧм челядьлы организация).
2. Сэк, кор урчитӧма сэтшӧмтор, мый бать-мамсянь тӧждысьӧмыс абу да «Тӧрасьӧм да тӧждысьӧм йылысь» Федеральнӧй оланпаслӧн 12 статьяӧн урчитӧм пӧрадокын челядьлы (кагалы) оз позь дзик пыр индыны тӧрасьысьӧс либӧ тӧждысьысьӧс, тыр арлыдтӧмъяслы сетӧны позянлун овны бать-мамтӧм челядьлы организацияын кагаӧс недыр кад кежлӧ овмӧдӧм йылысь акт подув вылын найӧс аддзан лунсянь да тӧрасян да тӧждысян органӧн бать-мамтӧм челядьлы организацияӧ кагаӧс дӧзьӧр улӧ овмӧдӧм йылысь актсӧ примиттӧдз периодӧ (водзӧ – недыр кад кежлӧ овмӧдӧм). 
3. Тыр арлыдтӧмъясӧс бать-мамтӧм челядьлы организацияясӧ кагаӧс недыр кад кежлӧ овмӧдӧм йылысь акт серти овмӧдӧны сэк, кор эм татшӧм лоӧмторъяс пиысь ӧти:
1) сэк, кор аддзӧма тыр арлыдтӧмӧс, кодлӧн бать-мамыс, дзик ӧти батьыс (мамыс) либӧ бать-мамсьыс кыкнанныс кувсисны, кодъясӧс оз тӧдны, кодъясӧс ёрдӧн шуӧма юӧртӧг вошӧмаӧн либӧ шуӧма кувсьӧмаӧн, кодъясӧс корсьӧны (тайӧс эскӧдӧны пытшкӧс делӧяс органъяслӧн кагалысь мамсӧ (батьсӧ) корсьӧм йылысь справкаӧн) либӧ дзик ӧти бать (мам) либӧ бать-мамсьыс кыкнан серти ёрдлӧн приговорӧн индӧма вӧля мырддьӧмӧн мыждӧм, ёрдысьлӧн шуӧмӧн индӧма стража улӧ босьтӧмӧн  ӧлӧдан мера, ёрдлӧн шуӧмӧн индӧма медицина организацияын мырдӧн бурдӧдчӧм, кӧні сетӧны психиатрическӧй отсӧг стационар условиеясын;
2) сэк, кор дугӧдӧма тӧрасьӧмсӧ (тӧждысьӧмсӧ), сы лыдын дон босьтӧмӧн, дугӧдӧма пи (ныв) пыдди босьтӧмсӧ;
3) сэк, кор кагалӧн олӧмлы либӧ сылӧн дзоньвидзалунлы веськыд грӧз дырйи сійӧс мырддьӧма Россия Федерацияса семейнӧй кодекслӧн 77 статья серти.
4. Тӧрасян да тӧждысян орган бӧрйӧ бать-мамтӧм челядьлы организациясӧ Коми Республикаса велӧдан да наука министерствокӧд сёрнитчӧмӧн (водзӧ – Министерство) татшӧм организациялысь кагаӧс видзӧм, быдтӧм да велӧдӧм вылӧ колана условиеяс лӧсьӧдны позянлунсӧ тӧд вылӧ босьтӧмӧн, кутшӧмъяс лӧсялӧны сылӧн дзоньвидзалунлы да коланлунъяслы, татшӧм организацияӧн збыльмӧдан удж сикасъяс вылӧ мыджсьӧмӧн, а сідзжӧ сэтшӧмтор тӧд вылӧ босьтӧмӧн, эмӧсь-ӧ сэні прӧст местаяс.
5. Тӧрасян да тӧждысян орган примитӧ кагаӧс недыр кад кежлӧ овмӧдӧм йылысь актсӧ тыр арлыдтӧмӧс аддзан лунсянь 3 уджалан лун чӧжӧн тайӧ Пӧрадоклӧн 3 пунктын индӧм лоӧмторъяс артмӧм дырйи.
6. Кагаӧс недыр кад кежлӧ овмӧдӧм йылысь актсӧ оформитӧны тӧрасян да тӧждысян органлӧн тшӧктан актӧн, кӧні индӧны:
кагалысь овсӧ, нимсӧ, вичсӧ (эм кӧ), сылысь чужан восӧ, тӧлысьсӧ, лунсӧ;
лоӧмторъяс опишитӧмсӧ, кутшӧмъяс дырйи кагаӧс колӧ овмӧдны бать-мамтӧм челядьлы недыр кад кежлӧ овмӧдан организацияӧ;
бать-мамтӧм челядьлы организациялысь нимсӧ да инпассӧ, кытчӧ кагаӧс недыр кежлӧ овмӧдӧны;
бать-мамтӧм челядьлы организацияын кагаӧс недыр кад кежлӧ овмӧдан кадколастсӧ. 
Кагаӧс недыр кад кежлӧ овмӧдӧм йылысь актлысь ылӧса формасӧ вынсьӧдӧны Министерстволӧн тшӧктӧдӧн да йӧзӧдӧны «Ӧтуввез» юӧртан да телекоммуникация везйын Министерстволӧн официальнӧй сайтын сійӧс вынсьӧдан лунсянь 5 уджалан лун чӧжӧн.
